
Бураўкін Генадзь Мікалаевіч
Генадзь Бураўкін нарадзіўся 28 жніўня 1936 года ў вёсцы Шуляціна Расонскага раёна. На пачатку 50-х сям'я пераехала ў Полацк, дзе Генадзь скончыў СШ № 1. Беларускі паэт, публіцыст, перакладчык, грамадскі дзеяч. Лаўрэат прэміі Ленінскага камсамола Беларусі за 1972 год. За кнігу паэзіі «Варта вернасці» (1978) у 1980 годзе прысуджана Дзяржаўная прэмія БССР імя Янкі Купалы. За ўклад у сучасную беларускую літаратуру стаў лаўрэатам літаратурнай прэміі «Залаты Апостраф 2013», заснаванай часопісам «Дзеяслоў». Узнагароджаны ордэнамі Працоўнага Чырвонага Сцяга і Дружбы народаў, медалём «За доблесную працу», ганаровымі граматамі Вярхоўнага Савета БССР, Вярхоўнага Савета УССР, Вярхоўнага Савета Літоўскай ССР. Памёр 30 мая 2014 года. 
З імем Генадзя Бураўкіна звязаны выдатныя здабыткі беларускай паэзіі, глыбокае веданне жыцця, разуменне душы чалавека працы, захапленне багаццямі роднай мовы. Не будучы афіцыйна народным паэтам, Генадзь Бураўкін быў народным па сваёй сутнасці. Добрая палова вершаў паэта пакладзена на музыку. «Калыханка», напісаная Генадзем Бураўкіным, ужо некалькі дзесяцігоддзяў гучыць кожны вечар для маленькіх жыхароў Беларусі.

